Virkir foreldrar - betri skóli

Flestum börnum finnst gaman að byrja aftur í skólanum eftir sumarfrí.  Þar hitta þau vini sína aftur og flest hafa þau frá mörgu að segja um það sem gerst hefur um sumarið.  Þó má einnig eflaust greina eftirsjá eftir sumrinu og því frelsi sem því fylgir.  Sum börn eru ef til vill taugaóstyrk eða örlítið skelkuð yfir því að fara í nýjan bekk, fá nýjan kennara eða byrja í nýjum skóla. Þar getum við foreldrarnir komið inn sýnt stuðning og hjálpað barninu við að öðlast sjálfstraust og trúna á að það ráði við ástandið og sem betur fer er óttinn við þetta nýja yfirleitt ekki langvinnur.  Ef vandinn heldur hinsvegar áfram er mikilvægt að hlusta á barnið af þolinmæði og láta skólann vita og vinna að sameiningu að úrlausn mála.  Barninu verður að líða vel í skólanum til að geta lært, þroskast og dafnað.
Fyrir okkur foreldrana er skólabyrjun yfirleitt léttir því þá hverfur sú lausung sem oft vill verða um sumarið þegar öllu á að koma í verk og allt á að prófa.  Margir foreldrar eiga einnig erftitt með að fá gæslu fyrir börnin sín á sumrin þar sem skólafríið er mun lengra en það sem vinnumarkaðurinn bíður upp á. Sú fasta rútína sem skólinn býður upp á er því kærkomin.
Rannsóknir sýna að þátttaka foreldra í skólastarfi hefur jákvæð áhrif á framfarir og líðan nemenda í skólum.  Sá þáttur samstarfs sem hefur hve mest jákvæð áhrif á námsárangur er eftirfylgni og stuðningur foreldra við heimanám.  Það er því mikilvægt að foreldrar aðstoði börnin sín við skipulagningu heimanáms og sýni námi þeirra áhuga. Barnið ber ábyrgðina fyrir heimanáminu og aðstoðin á ekki að felast í því að foreldrarnir segi því svarið heldur eigum við að að aðstoa við að finna lausnina.  Stór hluti uppeldis er fólginn í því að láta barnið sjálft smám saman axla ábyrgð á gjörðum sínum. Það að takast á við heimanám á eigin forsendum undir leiðsögn foreldra er góð leið fyrir börn til að tileinka sér sjálfstæðar og uppbyggilegar vinnuvenjur sem mun gagnast þeim allt lífið. 
Börnunum líður einnig vel ef þau vita að foreldrar og kennarar eiga góð og tíð samskipti.  Verið því óhrædd við að hafa samband við skólann ef einhverjar spurningar vakna varðandi nám og kennslu.  Foreldrar vita best hvað er að gerast í lífi barnanna utan skólatíma.  Ef eitthvað bjátar á heima, t.d. sorg eða veikindi eða það verða breytingar á högum barnsins þarf kennarinn að fá að vita af því til að geta stutt barnið betur í skólanum. Ef barnið fær ekki heimanám við hæfi að þínu mati er mikilvægt að ræða það við umsjónarkennarann. Á skrifstofu Heimilis og skóla er hægt að fá bæklinga og plakat um skipulagningu heimanáms.

Vellíðan og velgengi barna í námi byggist öðru fremur á góðum samskiptum foreldra við skólann og gagnkvæmu trausti þessara aðila.  Jákvætt viðmót og gagnkvæm upplýsingamiðlun er eitt af því sem við foreldrar þurfum að stuðla að. Við hjá Heimli og skóla hvetjum einnig alla foreldra að taka þátt í  foreldarsamstarfi innann skólans því öflugt foreldrastarf styrkir foreldra og er frábær leið til að styðja við barnið.   
Ólöf Dagný Óskarsdóttir

Verkefnastjóri hjá Heimili og skóla

Undirbúningur foreldra að góðum skóladegi felst m.a. í því að sjá til þess að barnið:

· komi útsofið í skólann

· borði hollan og góðan morgunverð

· taki með nægt og hollt nesti í skólann

· sé ekki með of þunga tösku og að þyngstu bækurnar séu næst bakinu

· fái með sér ríkulega hlýju, stuðning og áhuga

